   KODI I ETIKËS I MEDIAS DHE PERSONAT ME AFTËSI TË KUFIZUAR




…Njerëzit me aftësi të kufizuar nuk duan që të





shikohen si objekte keqardhjeje dhe bamirësie , madje as





të shikohen si superheronj. Ata duan të portretizohen si





anëtarë të një shoqërie të emancipuar që pranon 





diversitetin…..





HYRJE

Personat me aftësi të kufizuara dhe mediat 

Personat me aftësi të kufizuar përfaqësojnë sot 10% të popullsisë si dhe një

audiencë prej më shumë se 50 milion njerëzish vetëm në vendet e Bashkimit Europian.

Por edhe pse kemi të bëjmë me një treg potencialisht mjaft të fuqishëm , përsëri personat me aftësi të kufizuar janë gati të padukshëm në media , të harruar , por edhe kur flitet për

ta ndodh shpesh , që mënyrat e trajtimit të problemeve janë fyese , diskriminuese ,

poshtëruese .


Mediat janë një instrument i rëndësishëm në krijimin e një mentaliteti e kulture të

detyrueshme për t’u zbatuar nga të gjithë elementet e shoqërisë , janë gjithashtu një instrument i domosdoshëm për të ndryshuar qëndrimet , mentalitetet e shoqërisë , për të hedhur poshtë steriotipet , injorancën , paragjykimet .


Duke dhënë një imazh të respektuar të personave me aftësi të kufizuar shtypi , televizioni , radiot e mjetet e tjera të informacionit mund të kontribuojnë në mënyrë aktive në integrimin e këtyre njerëzve në shoqëri. 

E parë në këtë kuptim , respektimi i parimeve bazë deontologjike , respektimi i një kodi bazë etik – përbën jo vetëm një obligim profesional , por duhet të përbëjë një
detyrim ligjor , shoqëror e moral .


Respektimi i kodit të etikës kërkon që Mediat :

· Të vetndërgjegjësohen për të drejtat që kanë personat me aftësi të kufizuar dhe rolin e medias për t’i pasqyruar ato .

· Të kontribuojnë në përmirësimin e imazhit ekzistues për personat me aftësi të

kufizuara .

· Të rrisin vizibilitetin e këtyre njerëzve në të gjitha fushat .

-     Të mundësojmë pasqyrimin e përpjekjeve të tyre integruese , të rolit të tyre   

      aktiv dhe vlerave shoqërore , pjesë e të cilave ata dhe familjet e tyre janë .

· Të tërheqin vëmendjen dhe të vënë para përgjegjësisë institucionet e ndryshme që kanë përgjegjësi direkte për zgjidhjen e problematikave të aftësisë së kufizuar .

Për këtë :


.   E rëndësishme është promovimi i përpjekjeve të personave me aftësi të 

    kufizuar mbi bazën e të drejtave që ata kanë , mbi bazën e dinjitetit që ata 


    meritojnë dhe jo duke u nisur nga steriotipet negative , apo mbi bazën e 


    mëshirës për ta .


.  Duhet nxitur inkurajimi i bashkëpunimit ndërmjet tyre e medias , duke gjetur


   mundësi komunikimi .

Përpjekjet e tyre integruese meritojnë respektin e shoqërisë dhe Media duhet të pasqyrojë , të nxisë , të mbështesë këtë respekt .
Personat me aftësi të kufizuara , si njerëz që gëzojnë të gjitha të drejtat njerëzore ,

mund të jenë pjesë e medias , duke pasqyruar në mënyrë të saktë , të vërtetë dhe të qartë

problematikën e tyre dhe duke ofruar akses për përfitimin e informacionit edhe për personat me aftësi të kufizuar në dëgjim , shikim , etj .


Media duhet të jetë avokati më i mirë i integrimit të tyre në shoqëri duke pasqyruar pengesat e vështirësitë që personat me aftësi të kufizuar ndeshin në përpjekjet 

e tyre integruese .


Në Shqipëri problemet shëndetsore , ekonomike , sociale për personat me aftësi të kufizuar janë probleme të përfshira tashmë për zgjidhje në politikat qeveritare . Është detyrë e Medias të ndikojë në përshpejtimin e këtyre proceseve .


Pasqyrimi i problematikës së aftësisë së kufizuar nuk duhet të shikohet i shkëputur nga problematikat e tjera shoqërore . Është detyrë e Medias që ta pozicionojë atë krahas dhe barazisht me të tjerat .


Mjaft vende të botës kanë adoptuar një legjislacion të plotë kundër diskriminimit ndaj personave me aftësi të kufizuara .

Në të gjitha vendet në ligjet përkatëse për shtypin :

Dikriminimi i personave me aftësi të kufizuar dënohet me ligj !

KODI I ETIKËS PËR AFTËSINË E KUFIZUAR


    Hartuar nga Mark Marku , Briseida Mema






1.
Gazetari është përgjegjës për saktësinë e informacionit dhe efektet e tij në jetën shoqërore. Informacioni që ka të bëjë me personat me aftësi të kufizuar duhet të jetë korrekt , i plotë dhe jo spekulativ . Nuk lejohet shtrëmbërimi apo falsifikimi i materjalit gjatë përpunimit , redaktimit apo vendosjes së dicidurës së fotos .






2.
Gazetari duhet të citojë të gjitha palët pjesëmarrëse në një ngjarje . Në rastin kur kemi të bëjmë me persona me aftësi të kufizuar , të paaftë për të dhënë një opinion në lidhje me një ngjarje , gazetari duhet të citojë personin që ka të drejtën juridike për përfaqësimin publik të personit .





3.
Askush nuk ka të drejtë ta përdorë informacionin për personat me aftësi të kufizuar për dëmtimin e imazhit publik të tyre . Publikimi i informacionit duhet të jetë i autorizuar nga vetë personat me aftësi të kufizuar ose nga personi që ka të drejtën juridike për ta bërë këtë .





4.
Jeta intime e personave me aftësi të kufizuar , ashtu si jeta intime e çdo qytetari , është e shenjtë. Asnjë gazetar nuk duhet të botojë të dhëna apo foto nga jeta private e një individi pa autorizimin e personave që kanë lidhje me të dhënat e publikuara . Botimi i të dhënave dhe fotove nga jeta private e personave me aftësi të kufizuar nuk mund të bëhet as në rastin kur kjo është në favor të interesave madhore të publikut .






5.
Steriotipet sociale për disa kategori të aftësisë së kufizuar mbështeten mbi paragjykime dhe dëmtojnë personat me aftësi të kufizuar . Gazetarët duhet t’i trajtojnë personat me aftësi të kufizuar jashtë steriotipeve të krijuara për këtë kategori sociale dhe kjo nënkupton një trajtim objektiv të tyre . Personat me aftësi të kufizuar janë qytetarë si gjithë të tjerët dhe duhen trajtuar si të tillë.





6.
Ndalohet kategorikisht përdorimi i termave fyes dhe fjalorit diskriminues për personat me aftësi të kufizuar . Është e këshillueshme që gazetarët të përdorin terminologjinë që do t’i bashkëngjitet këtij kodi .

7.
Imazhet televizive nuk duhet të fokusohen në pjesë të organizmit të personave me aftësi të kufizuar nëse këtë nuk e autorizon personi i filmuar . Fokusimi në pjesë të dëmtuara të trupit nuk duhet të jetë qëllim i pamjeve .






8.
Personat me aftësi të kufizuar , ose shfaqje që vijnë si rrjedhojë e një dëmtimi , nuk duhet të shërbejnë si objekte humori për kategoritë e tjera sociale .





9.
Është kategorisht i ndaluar përdorimi i imazheve të personave me aftësi  të kufizuar për spote publicitare apo reklama . Kjo mund të realizohet vetëm me kërkesën dhe pëlqimin e vetë personit me aftësi të kufizuar ose të personit që ka të drejtën juridike për ta bërë   këtë , duke e trajtuar në mënyrë shumë të kujdesëshme.






10.
Ndalohet botimi i shkrimeve që nxisin qëndrime raciste ndaj personave me aftësi të kufizuar .






11.

Organet e shtypit nuk duhet të botojnë materjale identifikuese për personat me aftësi të kufizuar në rastin kur këto materjale vështirësojnë jetën e personit me aftësi të kufizuar ose rëndojnë pozitën shoqërore të tij .





12.
Problemet shëndetësore të njerëzve me aftësi të kufizuar nuk duhet të përdoren si mjet për portretizimin publik të tyre . Personat me aftësi të kufizuar duhen trajtuar si individë të ndryshëm pavarësisht sëmundjeve të përbashkëta që mund të kenë .






13.
Problemet e personave me aftësi të kufizuar dhe ndjeshmëria e publikut nuk duhet të përdoren në mënyrë abuzive për qëllime komerciale . Titujt duhet të jenë përfaqësues , të saktë , korrektë nga pikëpamja etike .






14.
Mediat duhet të ofrojnë akses nëpërmjet realizimit të transmetimeve të veçanta për persona me aftësi të kufizuara dëgjimore apo shikuese në mënyrë që kjo kategori të marrë informacion si gjithë pjesa tjetër e shoqërisë .

15.
Shtypi duhet të informojë opinionin publik për problemet e personave me aftësi të kufizuar dhe të bëhet zëdhënës i tyre në opinionin publik . Për probleme të rëndësishme të personave me aftësi të kufizuar shtypi duhet të informojë dhe sensibilizojë . 






16.
Gazetarët në mënyrë të veçantë nuk duhet të marrin ryshfet për realizimin e lajmeve mbi problematikën dhe vetë personat me aftësi të kufizuar .

Fjalor i këshillueshëm për përdorim .
Handikapat – person me aftësi të kufizuar .
Handikapat mendor – person me aftësi të kufizuara mendore .

I çmendur – person me probleme të shëndetit mendor .
Idiot – person me zhvillim të munguar/vonuar .
Sakat – i dëmtuar .

Qorr – i verbër .

Paralitik – me aftësi të kufizuar në lëvizje .

Gungaç – kurrizpërkulur .

Shkurtabiq , xhuxh – trupshkurtër .

Shurdh memec – person me aftësi të kufizuar dëgjimore dhe në të folur.

Invaliditet – me aftësi të kufizuar për punë .

